
Солтүстік Қазақстан облысының білім басқармасы

Әбу Досмұхамбетов атындағы облыстық дарынды балаларға

мамандандырылған гимазия-интернаты

                               Жеңіс, естегілер, отаншылдық 

                                                         Тәліпова Назым 

                                                                                   10-сынып оқушысы

Петропавл, 2010 жыл

    Ер өлмек емес ешқашан, 

Қол созған ер зарына.

 Ер қайыспас ешқашан,

   Қол жуған жау қанына.

                  (Б. Бұлқышев)


Бұл күндері біздің бәріміз-  қуаныш үстіндеміз. Қала да, дала да осындай күйде, өйткені бейбіт өмір сүргенімізге 65 жыл! Аға, аталарымызды бабаларымыздың ерлік рухы қолдап, сұрапыл соғыста адамзатты фашизмнің қанды шеңгелінен құтқарып, Ұлы Жеңіске жеткенімізге 65 жыл толып отыр.

 9 Мамыр-Жеңіс күні. Аға ұрпақтың сол жанқиярлық ісін ел жадында мәңгілік сақтауға арналған - ең қастерлі мереке. 


Біз соғыс қасіретін тартқан ұрпақ емеспіз, дегенмен жеңістің оңай жолмен келмегенін түсінеміз. Жеңіс үшін талайлар құрбан болды, талайлар мүгедек болды. Қол-аяғынан, қос шамшырағы екі көзден айырылды. Соғыстан он екі мүшесі түгел сау қайтқан адам аз еді, тіпті жоқтың қасы. Жеңіс үшін   міне, осындай құрбандықтар керек болды.  «Жеңіс» деген бір ауыз сөзде мыңдаған аяқ-қолдар, көздер жатыр. Жеңіс  осы құрбандықтардың біріккен күші арқылы келді. Отан үшін жан қиғандарды біз өлді дей алмаймыз. Өйткені олардың рухтары жеңіске берілген. Жеңіс күні- халқымыздың күш қуаты мен ерлігі.


   Мен оқитын Петропавл қаласындағы Кеңес Одағының батыры Әбу Досмұхамбетов атындағы облыстық дарынды балаларға мамандандырылған гимназия - интернаты – 75 жыл тарихы бар қара шаңырақ . Бұл мектептен неше түрлі атақты ғалымдар, академиктер, өнер адамдары мыңдап шыққан деуге болады. 

  Мектебіміз бүгінгі қоғам талабына, білім мазмұнына сай жабдықталған. Бірінші қабатта мектеп мұражайы орналасқан. Барлық мектептің 75 жылдық тарихы осы жерде деуге болады. Кеңес Одағының батыры Әбу Досмұхамбетовке қойылған арнаулы бұрыш бар. Осы жерде батырдың барлық өмірбаяны, ерлігі жайында деректер, туған-туысқандары туралы мәліметтер, альбомдар тұр. 

   Батырдың есімі мектебімізге 1985 жылы беріліпті.Биыл оған 25 жыл толып отыр. 

   Ұлы Жеңістің 65 жылдық мерейтойы қарсаңында мұражай ішін тағы да бір аралап шығуды жөн көрдім. Сондағы бір байқағаным: қала тұрғыны соғыс және еңбек ардагері Сапар Дүйсенов Әбу Досмұхамбетовке туыс екен. Өйткені мұражайға біраз мәліметтерді сол кісі беріпті. 

    Кенет маған: «Осы кісімен кездессем...», -деген ой келді. Сөйтіп Сапар атамен байланысқа шығып кездесуім керектігін айттым...

     Сапар ата мені өте жылы көңілмен  қарсы алды. Ақжарқын кісі екен. Кім екенімді, қайда оқитынымды, қай жақтан екендігімді қайта-қайта сұрап жатты. Мен келген шаруамды айттым...

    
- Ұлы Отан соғысының жеңіспен аяқталғанына алпыс  бес жыл толғалы отырғаны жалпы халқымызға қандайлық мақтаныш болса, оған қолына қару алып қатысқан майдангерлер үшін тіпті де зор мерей. Мен де осы майдангерлердін бірімін. Алайда мен бұл әңгімемде Кеңес Одағының батыры атағын алған нағашым, жастайымнан өзім ғибрат тұтқан Әбу Досмұхамбетұлы туралы сөз қозғағалы отырмын. Сұрақтарың болса қоя бер, қызым,-деді күлімсіреп.  

    - Сіз Әбу Досмұхамбетовке қалай туыс боласыз?  

    - Әбудің  әкесі менің шешем Жамалдың туған інісі болатын. Сол жағынан мен оған жиен болам.

    -  Әбудің өскен ортасы, қайда, қай жерде туғаны жайында әңгімелесеңіз.

    -  Әбу 1920 жылы Солтүстік Қазақстан облысы, бұрынғы Пришим ауданы, Үшкөл селосында дүниеге келген.(Қазіргі Қызылжар ауданы, Андреев кеңшары). Жетінші сыныпты бітіргеннен кейін, Қорған облысы, Петухово ауданының Чебачье селосына көшеді. Сол жерде ол «Жаңа-жол» ауыл шаруашылық басқармасының орынбасары болып жұмыс істейді. Кейін комсомол ұйымының хатшысы жұмысын  атқарады.   

     1939 жылы қыркүйек айында Әбу Қызыл Армия қатарына шақырылады. Осы уақыт арасында  біз хат арқылы хабарласып отырдық.

      - Әбу майданның қай жерінде болды? Ерліктері туралы айтсаңыз. 

      - Ол Армия қатарында полк мектебін үздік бітіріп, лейтенант атағын алады. Соғыстың бірінші күнінен бастап, 8- атқыштар дивизиясының 229- атқыштар полкінің командирі болған.Ол алғашқы жауынгерлік ерлігімен Курск үшін шайқаста көрініп, «Қызыл жұлдыз» орденімен марапатталады. 

      - Тағы жасаған қандай басқа ерліктері бар? 

    -1943 жылы қазан айында Әбу 8- атқыштар ротасымен арнаулы тапсырмамен Днепрге келеді. Днепр өзені әскер үшін үлкен бөгет еді. Өзеннен өтуге мүмкіндік болмады. Әбу оған қарамастан, дұшпанның оғы жауып тұрған кезде, бұзылған көпірдің тақтайын алып, сал жасап, ротаны өзеннен аман-сау өткізеді.Содан кейін тікелей шабуылға шығады. Жау оғы тоқтар емес. Сонда комбат Петр Баюк пен Әбу: «Қайткен күнде де жауды бөгеу керек, ілгері жылжытпау керек»,- деген алдына қайтпас мақсат қояды. Ал жау танкілері болса, ағылған үстіне ағыла береді.

Міне, алдарында Припять өзені. Жаудың бір танкі комбат пен командирге қарсы келеді. Әбу жан ұшыра қолындағы гранатасын лақтырып үлгереді. Комбат Баюк екеуі жаудың танкісінің астында қалады. Танк оларды басып өтіп барып, күлі көкке ұшады. Сөйтіп, 1943 жылы 5 қазанда Әбу Украина жерінде ерлікпен қаза болады. [image: image2.jpg]

